NOTA PERCAKAPAN YB MENTERI EKONOMI
TAKLIMAT KRISIS TENAGA GLOBAL
Tarikh: 14 April 2026 (Selasa)

Assalaamu alaikum Warahmatullaahi Wabarakaatuh,

Salam sejahtera dan Salam Malaysia MADANI.

1.  Dunia hari ini masih berdepan dengan ketidaktentuan tenaga yang
serius. Walaupun terdapat perkembangan diplomatik, pasaran
tenaga global belum benar-benar stabil. Bagi Malaysia, fokus
kerajaan adalah jelas iaitu menjamin bekalan asas, mengurus
penggunaan secara berhemah, membendung kesan kenaikan
harga mengikut kemampuan fiskal, dan pada masa yang sama

membina daya tahan ekonomi negara.

2. Kerajaan melihat isu ini bukan hanya sebagai isu minyak, tetapi
sebagai isu kos sara hidup, daya tahan rantaian bekalan dan

keselamatan ekonomi negara.

Status semasa krisis tenaga global

Pasaran mungkin nampak lebih tenang, tetapi risikonya masih nyata

dan belum berakhir.

3. Konflik di Asia Barat telah menyebabkan gangguan besar kepada
aliran tenaga dunia sehingga kita turut sama menerima tempias
krisis tenaga global. Walaupun pada 8 April terdapat persetujuan
gencatan senjata dua minggu, belum ada tanda bahawa konflik
akan berakhir.



4. Pada 13 April, rundingan damai gagal menghasilkan penyelesaian
yang tuntas, dan Amerika Syarikat mengumumkan sekatan maritim
ke atas pelabuhan Iran. Sekatan itu secara teknikal mensasarkan
trafik ke pelabuhan Iran, tetapi ia tetap menambah ketidakpastian

dan mengekalkan aliran kapal di Selat Hormuz pada tahap terhad.

5. Nilai Brent semasa (brent spot) telah menurun sedikit sekitar
AS$99.36 setong sebaik pengumuman gencatan senjata
tersebut, namun melonjak semula kepada AS$132.5 setong pada
hari ini. Dalam erti kata lain, tidak mustahil untuk harga minyak

kembali meningkat lebih tinggi.

6. Ini penting untuk difahami. Apabila laluan tenaga utama dunia
masih dibayangi risiko keselamatan, premium insurans, kos freight
(pengangkutan), dan harga produk petroleum akan kekal tinggi
lebih lama daripada pergerakan harga spot semata-mata. Kos
pengangkutan meningkat hampir dua kali ganda, manakala
premium insurans meningkat sehingga 16 kali ganda bagi satu
perjalanan. Ini penting kerana apabila kos logistik naik, kesannya
merebak kepada harga akhir diesel, petrol, input pengeluaran dan

akhirnya kos sara hidup.

Implikasi kepada Malaysia

7. Berdasarkan laporan Tinjauan Ekonomi dan Monetari 2025 oleh
Bank Negara Malaysia, prospek pertumbuhan ekonomi dunia pada
tahun 2026 dijangka lebih sederhana, iaitu antara 2.7% hingga
3.2% yang mana tahun 2025 pada kadar 3.4%, disokong oleh
jangkaan permintaan dalam negeri yang berdaya tahan walaupun
berhadapan dengan risiko tarif perdagangan dan konflik geopolitik

di Asia Barat.



8. Pada masa yang sama, Malaysia masih mempunyai asas yang
kukuh. Bank Negara Malaysia mengunjurkan ekonomi negara
berkembang antara 4% hingga 5% pada 2026. Unjuran ini
disokong oleh Bank Dunia yang menyasarkan pertumbuhan
ekonomi kepada 4.4% daripada 4.1% untuk tahun 2026. Inflasi
rasmi pada Februari 2026 ialah 1.4%, manakala kadar

pengangguran kekal pada 2.9%.

9. Ini bermaksud mesej kita kepada rakyat perlu seimbang. Asas
ekonomi negara masih kukuh, tetapi risiko luaran sedang
meningkat. Kita tidak boleh terlalu selesa, dan kita juga tidak boleh
terlalu gelisah. Kita mesti mendepani hari ini dan akan datang dalam
suasana new normal, bahawa Kkrisis ini menyebabkan harga
minyak akan kekal pada tahap lebih tinggi berbanding sebelum
krisis bermula. Tugas kerajaan ialah memastikan momentum
pertumbuhan ini tidak terganggu secara berlebihan oleh faktor

luar yang bukan di bawah kawalan kita.

10. Kerajaan juga tidak membuat penilaian berdasarkan andaian
semata-mata. Kementerian Ekonomi sedang memantau 107
indikator terpilih, termasuk 61 indikator berfrekuensi tinggi.
Semua sektor terkesan pada tahap yang berbeza, dan sektor isi
rumah antara yang paling sensitif kerana kenaikan harga bahan

api memberi kesan terus kepada perbelanjaan harian.

Kesan semasa yang sudah mula kelihatan

Tekanan sudah mula muncul, tetapi belum menjadi gangguan

menyeluruh kepada ekonomi domestik.



11.

12.

13.

Daripada data yang dikemaskini, pergerakan pengangkutan laut
dan darat masih relatif stabil, khususnya bagi pengendalian kargo
dan pergerakan penumpang pengangkutan awam. Namun begitu,
sektor penerbangan dan pelancongan sudah menunjukkan
tanda tekanan. Sebanyak 55 penerbangan mingguan melibatkan
enam syarikat penerbangan telah dibatalkan bagi tempoh 23 hingga
28 Mac 2026, dan ketibaan pelancong bagi 1 hingga 25 Mac
menunjukkan penurunan, dengan unjuran penyusutan penumpang
penerbangan dari Asia Barat sebanyak 1.5 juta orang bagi tahun
2026.

Dalam pasaran buruh pula, impak yang lebih nyata dijangka muncul
pada suku kedua 2026 iaitu bermula Jun 2026 sekiranya konflik
berlarutan. yang mana jumlah kehilangan pekerjaan keseluruhan

menurun dari Januari ke minggu pertama April.

Ini menunjukkan bahawa krisis ini mempunyai lag effect: hari ini
kita nampak tekanan kos, beberapa minggu atau bulan kemudian
baru kita nampak tekanan terhadap pekerjaan dan pendapatan.
Maka dengan itu, Kerajaan melalui MTEN sedang meneliti mitigasi

sesuai untuk mengurangkan keresahan rakyat dalam isu ini.

Kos sara hidup dan bekalan makanan

Kerajaan sentiasa memantau tekanan harga dan risiko kenaikan ke

hadapan perlu diurus dari sekarang.

14.

Kerajaan juga ingin maklumkan bahawa bekalan makanan asas
masih stabil. Terdapat lebihan stok bagi beberapa kategori utama,

termasuk beras, ayam, telur, sayur-sayuran, ikan, susu dan buah-



15.

buahan. Pada masa yang sama, harga makanan tempatan terpilih
masih menunjukkan kestabilan relatif hasil pemantauan dan
langkah kawalan sedia ada. Maka, kerajaan memberi jaminan
bahawa negara tidak berdepan gangguan bekalan makanan asas

dalam jangka terdekat.

Namun, kerajaan mesti jujur bahawa tekanan sedang meningkat
pada peringkat kos pengeluaran. Komponen utama seperti
diesel, baja dan makanan ternakan merangkumi sekitar 40% input
pengeluaran pertanian. Kerajaan mengunjurkan kenaikan makanan
ternakan sekitar 8% dan baja sekitar 15% hingga 20%, dengan
63% keperluan baja diimport. Ini memberi isyarat bahawa tekanan
kos boleh diterjemahkan kepada harga pengguna jika tidak dikawal
lebih awal. Sebab itu tindakan kerajaan mesti bersifat proaktif,

bukan sekadar reaktif.

Tindakan segera kerajaan

Kerajaan sedang mengurus krisis ini secara aktif, kita urus bekalan,

dan penggunaan secara serentak.

16.

Kerajaan telahpun memulakan langkah awal termasuk
memastikan bekalan asas dipantau rapi, mengekalkan
sokongan kepada sektor pengangkutan dan logistik kritikal,
serta meneliti beberapa langkah tambahan untuk mengurus
tekanan kos. Namun kita perlu memahami bahawa krisis ini
berbeza daripada kejutan biasa kerana kesannya boleh datang
secara berperingkat dan berlanjutan sehingga tahun hadapan.
Oleh itu, pendekatan negara mesti bersifat realistik, berdisiplin dan
berteraskan tanggungjawab bersama antara Kerajaan, industri

dan rakyat.



17.

18.

Pertama: Kerajaan memberi tumpuan segera kepada jamin
bekalan tenaga dan urus keutamaan. Usaha bersama
PETRONAS dan pihak berkaitan untuk memastikan bekalan
disebut sebagai keutamaan, termasuk ketibaan kapal bekalan ke
Pengerang pada pertengahan April. Pada masa yang sama,
jangkaan bekalan sedia ada hanya selesa sehingga penghujung
Mei. Maka, sebab itu kerajaan perlu merancang lebih awal bagi Jun

dan bulan-bulan berikutnya.

Kedua: Mengurangkan kesan kenaikan hargaini kepada rakyat,
maka Kerajaan memutuskan untuk menambah baik bantuan
diesel kepada kumpulan sasar yang menyediakan bekalan asas

kepada rakyat:

(1) Bagi melindungi dan menjamin kelangsungan hidup
rakyat yang membanting tulang sebagai pesawah,

Kerajaan bersetuju menaikkan kadar Insentif

Pembajakan Kepada Pesawah (IPKP) buat kali

kedua untuk musim penanaman 2026, iaitu kepada
RM300 sehektar semusim berbanding RM160 (2025)

dan RM100 sebelum itu. Ini akan memanfaat hampir

200 ribu pesawah padi yang sebahagiannya bakal
memulakan penanaman padi bulan ini dengan

tambahan dana sekitar RM40 juta.

Sebagai bantuan tambahan, tahun lalu juga, Kerajaan
MADANI  memperkenalkan  Insentif  Penuaian
sebanyak RM50 sehektar semusim bagi meringankan

beban kenaikan kos input.



(i) Kepada petani dan pekebun kecil pula, Kerajaan turut
bersetuju untuk menaikkan kadar Bantuan tunai BUDI
Agri-Komoditi kepada RM400 sebulan berbanding
RM300 bagi April 2026. Ini akan memanfaat lebih 200
ribu petani dan pekebun kecil dengan dana tambahan
RM20 juta sebulan.

(iii) Akhirnya, untuk rakyat Malaysia yang layak, Kerajaan
MADANI turut bersetuju menaikkan kadar bantuan
tunai BUDI Diesel Individu kepada RM400 sebulan
berbanding  RM300 bagi April 2026. Ini akan

memanfaat sekitar 150 ribu pemilik kenderaan diesel

individu di Semenanjung Malaysia dengan dana

tambahan RM15 juta sebulan.

Pelaksanaan dan hebahan inisiatif ini akan dipantau oleh

Kementerian Kewangan dari semasa ke semasa.

19. Ketiga: Pada masa yang sama, pengurusan permintaan juga
penting. Kerajaan menekankan langkah kecekapan penggunaan
tenaga seperti penjadualan semula pengangkutan awam,
menggalakkan waktu bekerja fleksibel seperti Bekerja Dari Rumah
(BDR) yang akan bermula pada esok, 15 April 2026 bagi penjawat

awam.

20. Keempat: Meningkatkan penguatkuasaan dan mengambil serius
terhadap isu ketirisan dan aktiviti menyorok bekalan dan barang
kawalan terutama diesel dan petrol serta penyeludupan melalui Ops
Tiris 4.0.



Hala tuju sederhana dan jangka panjanq

21.

22.

23.

24.

25.

Krisis ini membuktikan bahawa keselamatan tenaga tidak boleh
terus bergantung terlalu besar kepada bahan api fosil import dan

pasaran luar.

Apabila satu konflik geopolitik boleh menggugat laluan yang
membawa sekitar satu perlima minyak dan LNG dunia, itu
bermaksud struktur tenaga global masih terdedah kepada kejutan

luar.

Oleh itu, sebagai langkah jangka sederhana kita mesti
mempercepat penstrukturan semula ekonomi melalui
peralihan kepada tenaga boleh baharu supaya sumber tenaga
yang lebih terjamin secara domestik, Dalam konteks ini, kerajaan
bukan sahaja menstabilkan bekalan dan harga, tetapi juga
membina daya tahan jangka panjang memandangkan
pemulihan krisis ini dijangka mengambil masa sehingga 18

bulan.

Maka, MTEN pada hari ini pada dasarnya telah bersetuju
bahawa biodiesel, merupakan salah satu sumber biobahan api
alternatif dan pilihan yang paling praktikal dan paling sedia

untuk dilaksanakan dalam tempoh yang terdekat.

Kerajaan perlu memilih langkah yang boleh digerakkan segera,
memberi kesan langsung dan berpaksikan keupayaan domestik
sedia ada. Biodiesel memenuhi keperluan tersebut kerana ia
merupakan sumber tenaga alternatif yang boleh membantu
mengurangkan kebergantungan kepada bahan api fosil sedia

ada yang semakin tidak menentu.

8



26.

27.

28.

29.

Biodiesel lebih praktikal pada masa ini kerana ia boleh terus
digunakan dalam sistem diesel sedia ada, khususnya bagi sektor
pengangkutan, logistik, pertanian dan perkhidmatan. Ini bermakna
Kerajaan tidak perlu menunggu ekosistem tenaga baharu

dibangunkan sepenuhnya untuk mula bertindak.

Fakta semasa menunjukkan negara berada pada kedudukan yang
membolehkan langkah ini dipercepat. Pada tahun 2025,
pengeluaran biodiesel Malaysia berjumlah 975,207 tan metrik,
sedangkan kapasiti pengeluaran mencecah 2.36 juta tan metrik.
Ini menunjukkan bahawa asas industri, rantaian bekalan dan
keupayaan campuran telahpun tersedia, dan hanya perlu
diperkukuh secara tersusun untuk memberi manfaat yang lebih

besar kepada negara.

Kesungguhan Kerajaan ini terbukti melalui lawatan kerja ke
Syarikat PS Pipeline Sdn. Bhd. (syarikat usaha sama antara
Petronas Dagangan Berhad dan Shell Malaysia Trading Sdn
Bhd) di Terminal Pengagihan Lembah Klang (KVDT) vyang
menunjukkan bahawa kesiapsiagaan infrastruktur, pengendalian

dan kemudahan pengadunan telahpun dinilai secara langsung.

Pelaksanaan B10 yang sedang berjalan membuktikan asas
pelaksanaannya telah wujud, maka atas sebab itu Kerajaan
bersetuju untuk meningkatkan kadar adunan biodiesel
daripada B10 kepada B15 bermula dengan adunan B12 tanpa
melibatkan sebarang kos tambahan dan hanya menggunakan

infrastruktur pengadunan biodiesel sedia ada.

30.

31.

Kerajaan berpandangan penggunaan biodiesel akan dapat
memanjangkan lagi ketersediaan bekalan diesel negara,
disokong dengan pelan mitigasi biobahan api, naik taraf depoh B20
dan B30 secara berfasa di bawah RMK13, serta persediaan ke arah
mandat B30 bagi sektor pengangkutan komersial dan awam.
Kerajaan juga akan mengadakan libat urus bersama pihak Oil
Industry Technical Committee (OITC) bagi memastikan

pelaksanaan ini berjalan dengan teratur.

Kerajaan akan terus memantau perkembangan global, memastikan
bekalan tenaga kekal mencukupi dan mempercepat reformasi ke
arah sistem tenaga yang lebih berdaya tahan sebagai keperluan

strategik negara.

Sekian, Wabillaahi taufiq wal hidaayah; wassalaamu “alaikum

warahmatullaahi ta aala wabarakaatuh.

YB TUAN HAJI AKMAL NASRULLAH BIN HAJI MOHD NASIR
MENTERI EKONOMI
14 April 2026

